
An Coiste um Rialú Buiséadach
An Cathaoirleach

15.2.2024

An tUasal Johan Van Overtveldt
Cathaoirleach
An Coiste um Buiséid
AN BHRUISÉIL

Ábhar: Tuairim maidir le Treoirlínte ginearálta i ndáil le buiséad 2025 a ullmhú, Roinn III 
– an Coimisiún  (2023/2220(BUI))

A Chathaoirligh, a chara,

Faoin nós imeachta dá dtagraítear thuas, iarradh ar an gCoiste um Rialú Buiséadach tuairim a 
chur faoi bhráid do choiste. Ag an gcruinniú a bhí aige an 23 Eanáir 2024, chinn na 
Comhordaitheoirí an tuairim a sheoladh i bhfoirm litreach. 

Rinne an Coiste um Rialú Buiséadach breithniú ar an ábhar ag an gcruinniú a bhí aige an 22 
Feabhra 2024. Ag an gcruinniú sin, chinn sé a iarraidh ar an gCoiste um Buiséid, mar an 
coiste atá freagrach, na moltaí seo a leanas a ionchorprú ina thairiscint i gcomhair rúin:

1. ag meabhrú a tiomantais láidir do na bunphrionsabail agus na luachanna bunúsacha a 
chumhdaítear sa Chonradh ar an Aontas Eorpach (CAE) agus sa Chonradh ar 
Fheidhmiú an Aontais Eorpaigh (CFAE); ag moladh don Choimisiún leanúint orthu ag 
obair ar bhuiséadú inscne agus ar a mhodheolaíocht nua chun tionchar inscne 
chaiteachas an Aontais a thomhas; 

2. á chur i bhfáth go gcuidíonn cur chun feidhme fónta agus tráthúil an bhuiséid le 
haghaidh a thabhairt ar bhealach níos éifeachtúla agus níos éifeachtaí ar na riachtanais 
agus ar na dúshláin atá roimh an Aontas agus a shaoránaigh sna réimsí éagsúla beartais; 
ag tabhairt rabhaidh go bhféadfadh, agus an buiséad á chur chun feidhme faoi bhrú ama, 
go méadófaí líon na n-earráidí agus na mírialtachtaí;

3. á mheabhrú go raibh ról ríthábhachtach ag buiséad an Aontais in 2022 chun aghaidh a 
thabhairt ar roinnt géarchéimeanna gan choinne, agus gur úsáideadh, mar thoradh air 
sin, na bearta solúbthachta uile a bhí ar fáil i mBuiséad an Aontais do 2022; á chur i 
bhfáth go bhfuil gá le solúbthacht i mBuiséad an Aontais do 2025 chun aghaidh a 
thabhairt ar imthosca nua a bhfhéadfadh a bheith gá le gníomhaíocht ón Aontas ina 

leith;

4. á chur i bhfáth gur gá Buiséad an Aontais a chosaint ar aon mhí-úsáid, go háirithe ar 
chalaois agus ar éilliú, agus á iarraidh ar an gCoimisiún leanúint de bheith airdeallach 
agus réamhghníomhach sna cásanna reatha agus sna cásanna a bheidh ann amach anseo 
ina ndéanann an easpa measa ar luachanna an Aontais agus ar an Smacht Reachta difear 
do leasanna airgeadais an Aontais, nó ina bhfuil baol ann go ndéanfaí difear do leasanna 
airgeadais an Aontais, trí úsáid a bhaint as na huirlisí uile atá ar fáil dó, go háirithe an 
sásra coinníollachta, ar bhealach daingean; á chur i bhfáth gur gá acmhainní 
leordhóthanacha a chur ar fáil agus ról na hOifige Eorpaí Frith-Chalaoise (OLAF), Oifig 
an Ionchúisitheora Phoiblí Eorpaigh (OIPE), Ghníomhaireacht an Aontais Eorpaigh um 
Chomhar Ceartais Choiriúil (Eurojust) agus Ghníomhaireacht an Aontais Eorpaigh i 
ndáil le Comhar i bhForfheidhmiú an Dlí (Europol) a neartú sa chomhrac i gcoinne na 
calaoise agus an éillithe; á chur i bhfios go láidir, thairis sin. a thábhachtaí atá sé údarás 
Eorpach nua a bhunú chun sciúradh airgid agus maoiniú na sceimhlitheoireachta a 
chomhrac (AMLA) a mbeidh cumhachtaí aige smachtbhannaí agus pionóis a fhorchur; á 
thabhairt chun suntais a thábhachtaí atá sé acmhainní leordhóthanacha a chur ar fáil don 
údarás chun go gcomhlíonfaidh sé a shainordú go rathúil;

5. á chur in iúl gur cúis bhuartha di gur shroich na gealltanais le híoc ina n-iomláine an 
leibhéal is airde riamh ag EUR 450 billiún ag deireadh 2022 (2021: EUR 341.6 billiún); 
ag tabhairt dá haire gur fhan na gealltanais le híoc díreach faoi bhun an mhéid de EUR 
460 billiún a réamh-mheastar in 2023 agus go meastar go dtiocfaidh laghdú orthu tar éis 
2024, nuair a bheidh NGEU ag teacht chun deiridh; á mheabhrú gur oibleagáid don 
Aontas é costais iasachtaíochta Ionstraim Théarnaimh AE a aisíoc agus go mbraitheann 
a costais ar luaineachtaí margaidh i dtorthaí bannaí agus ar luas na n-eisíocaíochtaí faoin 
tSaoráid Téarnaimh agus Athléimneachta (STA) agus, dá bhrí sin, go bhfuil siad 
dothuartha go bunúsach; á chur i bhfáth go gcruthaíonn an staid sin rioscaí do bheartais 
agus do chláir chomhaontaithe AE agus do chumas an bhuiséid freagairt ar riachtanais 
atá ag teacht chun cinn; á áitiú gur gá don Choimisiún faisnéis thráthúil agus 
mhionsonraithe a chur ar fáil do na húdaráis bhuiséadacha maidir leis na costais 
iasachtaíochta;

6. á mheabhrú a thábhachtaí atá sé acmhainní dílse an Aontais a chosaint ar aon 
neamhrialtacht chalaoiseach agus, chuige sin, an comhar idir seirbhísí frithchalaoise 
agus gníomhaireachtaí custaim a spreagadh chun calaois lena ndéantar difear d’ioncam 
an Aontais a bhrath, a chosc agus a cheartú; ag meabhrú a seasaimh maidir leis na tograí 
leasaithe ón gCoimisiún, lena bhformhuinítear tabhairt isteach acmhainní dílse nua;

7. á chur in iúl gur cúis bhuartha di go raibh moill shuntasach ar chur chun feidhme 
chlárthréimhse 2021-2027 mar gheall ar glacadh déanach roinnt rialachán earnála lena 
rialaítear beartais éagsúla an Aontais, amhail an Beartas Comhtháthaithe; á thabhairt 
chun suntais go dtacaíonn an Pharlaimint go hiomlán leis an mbeartas comhtháthaithe 
agus ag tathant ar na húdaráis bhuiséadacha na bearta uile is gá a dhéanamh i mBuiséad 
an Aontais 2025, amhail tacaíocht theicniúil agus riaracháin, chun leanúint de dhlús a 
chur le cur chun feidhme na mbeartas ar an láthair, agus béim mhór á coinneáil ar 
chomhlíonadh na rialacha, ar thorthaí a bhaint amach agus ar leasanna airgeadais an 
Aontais a chosaint;

8. ag tabhairt dá haire go bhfuil méadú ag teacht ar líon na dtograí reachtacha le haghaidh 
ionstraimí feidhmíochtbhunaithe, a éilíonn raon feidhme iniúchóireachta sonrach chun 
go mbeidh na húdaráis bhuiséadacha in ann cistiú AE a rianú go héifeachtach; á chur i 
bhfáth a thábhachtaí atá sé forálacha a chur ar fáil d’ionstraimí den sórt sin maidir le 
bailiú sonraí maidir le faighteoir na gcistí agus rochtain ar na sonraí sin chun críche 
iniúchta agus rialaithe agus, ar an gcaoi sin, cosaint leasanna airgeadais AE a áirithiú; 
ag tabhairt dá haire go bhfuil na tograí sin á bhrú trí chaibidlíocht idirinstitiúideach le 
luas nach bhfuil gá leis;

Is mise le meas,

Monika Hohlmeier Isabel García Muñoz

Cathaoirleach CONT Rapóirtéir d’urscaoileadh an 
Choimisiúin

IARSCRÍBHINN: NA hEINTITIS NÓ NA DAOINE
ÓNA bhFUAIR AN RAPÓIRTÉIR IONCHUR

Dearbhaíonn an Rapóirtéir faoina freagracht eisiach nach bhfuair sí ionchur ó aon eintiteas ná 
ó aon duine atá le lua san Iarscríbhinn seo de bhun Airteagal 8 d’Iarscríbhinn I a ghabhann 
leis na Rialacha Nós Imeachta.


